
Электронны вучэбна-метадычны комплекс па дысцыпліне дадатковых відаў навучання “Беларуская палеаграфія” складзены ў адпаведнасці з вучэбным планам установы вышэйшай адукацыі для спецыяльнасці 1-21 05 01-01 Беларуская філалогія (літаратурна-рэдакцыйная дзейнасць), вучэбнай праграмай установы вышэйшай адукацыі, зацверджанай 28.07.2021 (рэгістрацыйны № УД-2021-209/вуч.). Гэтыя дакументы прадугледжваюць вывучэнне студэнтамі асноў беларускай палеаграфіі, асэнсаванне этапаў развіцця беларускага пісьменства. 

Палеаграфія – спецыяльная гісторыка-філалагічная дысцыпліна, якая вывучае пісьмовыя помнікі са знешняга іх боку на аснове аналізу почырка, матэрыялаў пісьма, упрыгожванняў, спосабаў і прыёмаў пісьма. 

 Вывучэнне палеаграфіі на філалагічным факультэце з'яўляецца істотнай умовай для падрыхтоўкі кваліфікаванага спецыяліста-філолага, не толькі кампетэнтнага ў пытаннях мовы на сучасным этапе, але і здатнага да самастойнага гісторыка-філалагічнага тэксталагічнага даследавання. Палеаграфія дае магчымасць студэнтам навучыцца чытаць тэксты, што з'яўляецца неабходным пры моўным аналізе старажытных рукапісаў. Гэта і абумоўлівае актуальнасць і неабходнасць вывучэння палеаграфіі студэнтамі-філолагамі.

 Мэта дысцыпліны дадатковых відаў навучання "Беларуская палеаграфія" заключаецца ў авалоданні студэнтамі ведамі аб старажытных беларускіх помніках пісьменнасці, іх тыпах, азнаямленні з графічнай  сістэмай беларускага пісьма ў дыяхранічным аспекце, аналізе графіка-арфаграфічных сродкаў рознастылёвых помнікаў.

Задачамі дысцыпліны з’яўляюцца: 

· вывучэнне студэнтамі  знешняга боку старажытных помнікаў; 

– апісанне матэрыялаў і сродкаў пісьма, знешняга афармлення старабеларускіх рукапісаў і друкаваных выданняў, кніжных упрыгожванняў, палеаграфічных асаблівасцей помнікаў пісьменнасці розных жанраў; 

– знаёмства з гісторыяй узнікнення пісьма ў славянскіх народаў,  відамі старажытнаўсходнеславянскай пісьменнасці;

– вывучэнне гісторыі славянскага кірылаўскага кнігадрукавання;

– знаёмства з новымі тэндэнцыямі навукі аб пісьме.

Дысцыпліна дадатковых відаў навучання “Беларускай палеаграфіі” цесна звязана з іншымі мовазнаўчымі дысцыплінамі: стараславянскай мовай, гістарычнай граматыкай беларускай мовы, гісторыяй беларускай літаратурнай мовы, беларускай дыялекталогіяй, якія чытаюцца на ўсіх курсах філалагічнага факультэта. 

У выніку вывучэння палеаграфіі студэнт павінен 

ведаць:

·  заканамернасці, тыповыя з’явы і пераходныя выпадкі моўных з’яў;

·  тэарэтычныя і гістарычныя аспекты мовазнаўства;

·  шляхі і заканамернасці развіцця графічнай сістэмы беларускай мовы;

– метадалогію, гісторыю, асноўныя канцэпцыі апісання беларускай мовы;

– сістэму роднай мовы і яе ўзроўні, сувязь яе графічнай і арфаграфічнай падсістэм; 

умець:
– выкарыстоўваць веды аб графічнай структуры беларускай мовы;
– чытаць старажытныя рукапісы;

– вызначаць тып пісьма па методыцы вызначэння месца і часу напісання помнікаў пісьменнасці, па графічных асаблівасцях і знешняму выгляду і афармленню рукапісаў;

– расшыфроўваць крыптаграфічныя тэксты; 
– прымяняць прафесійныя веды пры чытанні старажытных рукапісаў.
Электронны вучэбна-метадычны комплекс складаецца З тэарэтычнага, практычнага, дапаможнага раздзелаў, раздзела кантролю ведаў.
Тэарэтычны раздзел утрымлівае тэарэтычны матэрыял, падзелены на тэмы і прызначаны для аўдыторнай работы са студэнтамі. Дзякуючы зместу гэтых выдзеленых тэм студэнты змогуць атрымаць уяўленне аб гісторыі развіцця беларускай палеаграфіі, авалодаць яе асновамі, пазнаёміцца з матэрыялам і прыладамі для пісьма, фарматам рукапісаў, старажытным арнаментам. Тэарэтычны матэрыял дазваляе зарыентавацца ў паняційным апараце старажытных тэрмінаў. У кожнай тэме выдзелены пытанні для абмеркавання, раскрыты асноўныя палажэнні і змест кожнага.

Практычны раздзел уключае ў сябе ў адпаведнасці з вучэбным планам дысцыпліны 12 практычных заняткаў (24 гадзіны). Кожная тэма практычных заняткаў складаецца з пытанняў для самаправеркі і сістэмы заданняў для выканання студэнтамі ў вуснай і пісьмовай форме. Практычны матэрыял арыентаваны на замацаванне тэарэтычных звестак па важнейшых тэмах дысцыпліны. 

Раздзел кантролю ведаў прадстаўлены тэставымі заданнямі, якія могуць быць выкарыстаны пры правядзенні бягучага і выніковага кантролю ведаў, уменняў і навыкаў, а таксама для самаправеркі студэнтамі свайго ўзроўню тэарэтычных ведаў і практычных уменняў і навыкаў. 
Дапаможны раздзел утрымлівае дадатковы матэрыял, што ўключае ў сябе тэарэтычны мінімум, у які ўваходзяць асноўныя паняцці палеаграфіі, якімі павінен валодаць кожны студэнт. У дапаможным раздзеле змешчаны спіс літаратуры для выкарыстання студэнтамі ў ходзе вывучэння дысцыпліны дадатковых відаў навучання «Беларуская палеаграфія».

Электронны вучэбна-метадычны комплекс дысцыпліны дадатковых відаў навучання “Беларуская палеаграфія” адрасуецца студэнтам 2 курса спецыяльнасці 1-21 05 01-01 Беларуская філалогія (літаратурна-рэдакцыйная дзейнасць) дзённай і завочнай форм атрымання адукацыі.
ЗМЕСТ ВУЧЭБНАГА МАТЭРЫЯЛУ

Тэма 1 Палеаграфія як навука. Прадмет і задачы палеаграфіі, асноўны метад палеаграфіі. Бернард Манфакон і яго “Грэчаская палеаграфія”. Я.Ф. Карскі і яго “Славянская кірылаўская палеаграфія”. Крыніцы для палеаграфічных даследаванняў і дапаможнікі па палеаграфіі.

Тэма 2 Гісторыя і ўзнікненне першай славянскай азбукі. Глаголіца як азбука Канстанціна Філосафа. Глаголіца і кірыліца, іх асаблівасці і змяненні ў гісторыі развіцця літаратурных моў славян. Кірыліца і лацініца ў гісторыі беларускага пісьменства.

Тэма 3 Друкарская дзейнасць Францыска Скарыны. Графічныя асаблівасці выданняў Скарыны. Паслядоўнікі Ф.Скарыны. Палеаграфічныя прыкметы старадрукаў.

Тэма 4 Матэрыялы пісьма. Папірус, пергамент, папера. Асноўныя матэрыялы пісьма ў славян. Тэхналогія вырабу пергаменту. Першыя папяровыя млыны на тэрыторыі Беларусі.

Тэма 5 Прылады пісьма. Асаблівасці прыгатавання і састаў чарніла ад старажытных пісараў да нашых дзён. Старажытныя і сучасныя прылады пісьма.

Тэма 6 Фармат і пераплёт рукапісаў. Сістэма разліноўкі ліста паперы, памер старонак, нумарацыя старонак, пераплёт кніг і рукапісаў. Кнігі. Граматы. Пячаткі. Пісары і іх роля ў стварэнні пісьмовых помнікаў.

Тэма 7 Старажытны арнамент. Мініяцюры і іх віды. Застаўка, ініцыялы, канцоўка. Вязь як дэкаратыўнае пісьмо; вадзяныя знакі і іх паходжанне. Віды кніжнага арнаменту ў рукапісных і друкаваных помніках старабеларускага пісьменства. 

Тэма 8 Тыпы пісьма (почырку). Устаў. Паўустаў. Скорапіс. Асаблівасці напісання літар у розныя перыяды развіцця пісьма.

Тэма 9 Крыптаграфія. Узнікненне крыптаграфіі. Віды сістэм тайнапісу.

Тэма 10 Гісторыя кнігадрукавання. Узнікненне кнігадрукавання. Іаган Гутэнберг. Цэнтры кнігадрукавання. Кнігадрукаванне на Беларусі.

ТЭАРЭТЫЧНЫ РАЗДЗЕЛ
Тэма 1. Палеаграфія як навука 
Пытанні для абмеркавання:
1 Прадмет і задачы палеаграфіі, асноўны метад палеаграфіі

2 Бернард Манфакон і яго “Грэчаская палеаграфія”

3 Я.Ф. Карскі і яго “Славянская кірылаўская палеаграфія”

4 Крыніцы для палеаграфічных даследаванняў і дапаможнікі па палеаграфіі

Палеаграфія (грэч. paleas- “старажытны”+ grapho “пішу” ) – дапаможная гісторыка-філалагічная дысцыпліна, якая вывучае прыметы старажытных пісьмовых помнікаў з мэтай вызначэння месца і часу  іх стварэння,  а па магчымасці, і аўтарства. 

Інакш кажучы,  палеаграфія вывучае знешнія прыметы пісьмовых помнікаў: знакі пісьма, матэрыял для пісьма, вадзяныя знакі, мастацкія ўпрыгожванні, пераплет, фармат, арнамент пісьмовых помнікаў. 

Мэтай палеаграфіі з’яўляецца вывучэнне развіцця і пашырэння, а таксама ў пэўнай ступені ўзнікнення пісьма.

Задачы палеаграфіі заключаюцца ў тым, каб вызначыць паходжанне, г.зн. умовы і прычыны з’яўлення розных тыпаў пісьма, заканамернасці іх развіцця і пашырэння. Палеаграфія мае справу з пісьмом, г.зн. сукупнасцю індывідуальных почыркаў, у якіх выражаецца агульны кірунак развіцця пісьма, а не з асобнымі почыркамі.
Асноўным метадам палеаграфічнага вывучэння пісьмовых помнікаў з’яўляецца ўстанаўленне асаблівасцей таго ці іншага рукапісу. Палеаграфічныя назіранні заснаваны на тым факце, што матэрыял пісьма, знакі пісьменнасці, упрыгожванні і іншыя рысы рукапісных дакументаў могуць змяняцца ў часе і залежаць ад пэўных гістарычных умоў. Таму палеаграфічны аналіз цесна звязаны з гісторыяй пісьменнасці і культуры ў цэлым.  У асноўным палеаграфічны метад вызначэння часу напісання рукапісаў падобны да спосабу датыроўкі прадметаў, знойдзеных пры археалагічных раскопках.  Прымяненне палеаграфічнага метаду з'яўляецца абавязковым пры вывучэнні рукапісаў. 

Палеаграфія як навука ўзнікла ў Францыі  ў пачатку ХVІІІ ст. у межах дыпламатыкі. Яе зараджэнне і ўвядзенне самога тэрміна «палеаграфія» было звязана з імем бенедзікцінскага манаха Манфакона, які ў 1708 годзе на лацінскай мове надрукаваў працу аб палеаграфічных асаблівасцях старажытнагрэчаскіх рукапісаў (“Грэчаская палеаграфія”). 

Асабліва інтэнсіўна палеаграфія развівалася ў ХІХ – пачатку ХХ ст. у Германіі, Францыі і Расіі ў сувязі з падрыхтоўкай да выдання старажытных помнікаў. 

А пачынальнікам беларускай палеаграфіі лічыцца Яфімій (Яўхім) Фёдаравіч Карскі (1861–1931). Яе асновы былі закладзены ў яго капітальнай працы «Славянская кирилловская палеография» (1928). Тут і ў іншых сваіх працах акадэмік Карскі вызначыў асноўныя заканамернасці змен абрысаў кірылаўскіх літар у беларускай пі́сьменнасці ХІV–ХVІІ стст. Відазмяненні літар ён разглядаў у сувязі з функцыянаваннем на Беларусі трох асноўных тыпаў пісьма (устава, паўустава, скорапісу). Свае тэарэтычныя выклады Карскі падмацоўваў  багатым дакументальным матэрыялам.

Тэма 2. Гісторыя і ўзнікненне першай славянскай азбукі 
Пытанні для абмеркавання:

1 Глаголіца як азбука Канстанціна Філосафа

2 Глаголіца і кірыліца, іх асаблівасці і змяненні ў гісторыі развіцця літаратурных моў славян

3 Кірыліца і лацініца ў гісторыі беларускага пісьменства

З’яўленне славянскай пісьменнасці адносіцца да тых найвялікшых падзей сусветнай культуры, якія аказваюць уздзеянне на ўсе далейшыя этапы яе развіцця. Пытанні, звязаныя з узнікненнем славянскага пісьма, знайшлі адлюстраванне ў вялікай колькасці літаратуры.

Вывучэнне жыцця і творчасці славянскіх першанастаўнікаў Кірыла і Мяфодзія, створаных імі славянскіх азбук, пісьменнасці, мовы, літаратуры, даследаванне перакладных помнікаў, самой стараславянскай мовы, а таксама значэння і традыцый дзейнасці братоў-асветнікаў для ўсяго славянскага свету – усё гэта кола пытанняў традыцыйна разглядаецца ў славяназнаўстве як кірыла-мяфодзіеўская праблематыка.

Узнікненню славянскага пісьма ў значнай меры садзейнічалі гістарычныя ўмовы, што склаліся ў Славіі пачатку ІХ ст. Гэта замена славянскага язычніцтва на хрысціянскую рэлігію з мэтай умацавання феадальнай улады, саперніцтва паміж двума хрысціянскімі цэнтрамі (Рым і Візантыя), нарэшце адзін з найбольш  важных фактаў – з’яўленне раннефеадальных славянскіх дзяржаў, рост самасвядомасці славянства.

Узросшая знешнепалітычная актыўнасць Візантыі была выкарыстана славянскім князем Расціславам, які ў 846 г. заняў прэстол моцнага Вялікамараўскага княства і звязваў лёс сваёй дзяржавы з распаўсюджаннем асветы на даступнай мове. Славянская мова ў богаслужэнні і пісьменнасці павінна была адыграць значную ролю пры барацьбе славян за незалежнасць.

Справа стварэння славянскай пісьменнасці і перакладу набажэнскіх кніг з грэчаскай мовы на славянскую была ўскладзена на братоў Канстанціна (які пры пастрыжэнні атрымае імя Кірыл) і Мяфодзія, якія нарадзіліся ў горадзе Салунь (Фесалуніке). Мяфодзій быў самым старэйшым у сям’і, а Канстанцін – малодшым. Мяфодзій па прыкладу бацькі 10 гадоў займаўся вайсковай службай, а потым пайшоў у манастыр. Канстанцін яшчэ ў дзяцінстве быў аддадзены навучанню, дзе праявіліся яго незвычайныя здольнасці. Ён нават быў запрошаны ў якасці настаўніка для маладога імператара Міхаіла ІІІ. У Канстанцінопалі ён атрымаў выключную адукацыю. Акрамя славянскай і грэчаскай, Канстанцін ведаў лацінскую, армянскую, яўрэйскую і арабскую мовы. Скончыўшы навучанне, ён прымае сан іерэя, адмаўляецца ад кар’еры і ідзе ў манастыр. Па просьбе імператара ён згаджаецца на працу ў вышэйшай канстанцінопальскай школе, дзе выкладае тэалогію і філасофію. Менавіта там яго называюць Канстанцінам-філосафам, Канстанцінам Мудрым.

Паміж 858-860 гг. да візантыйскага імператара Міхаіла ІІІ прыехалі хазарскія паслы з просьбай прыслаць удзельнікаў для рэлігійнай дыскусіі ў Хазарыю. Канстанціна выбралі для выканання гэтай місіі, і хрысціяне перамаглі сваіх праціўнікаў. У большасці крыніц сцвярджаецца, што Кірыл яшчэ да ад’езда ў Маравію (пач. 863 г.) склаў славянскую азбуку і разам са старэйшым братам Мяфодзіем пераклаў асноўныя набажэнскія кнігі: “Выбранае евангелле”, “Выбраны апостал”, “Псалтыр” і асобныя месцы з “Царкоўных служб”. Мову гэтых перакладаў самі першанастаўнікі называлі “словħньскъ язык”.

У 868 г. папа Адрыян ІІ у спецыяльным пасланні дазволіў Кірылу і Мяфодзію распаўсюджваць славянскія кнігі і служыць у царкве на славянскай мове. У 869 г. Канстанцін цяжка захварэў і памёр ва ўзросце 42 год. Мяфодзій стаў архіепіскапам Мараўскім і Панонскім, дзе працягваў займацца справай Кірыла. Аднак пры змене дзяржаўнай улады ён падвергся здзекам і пераследванню. Перад смерцю (885 г.) Мяфодзій указаў на свайго вучня, які павінен быў заняць яго месца ў справе пашырэння славянскіх кніг. Яго звалі Гаразд. Пасля смерці “салунскіх братоў” (ад назвы г.Салунь, дзе нарадзіліся Кірыл і Мяфодзій) лёс агульнаславянскай літаратурнай мовы быў складаным і трагічным. У Вялікай Маравіі славянскія кнігі знішчалі, вучняў Кірыла і Мяфодзія жорстка прыгняталі: адны з іх трапілі ў турмы, другія пакінулі Чэхію і Маравію і працягнулі асветніцкую дзейнасць у Балгарыі і Харваціі. Аднак, нягледзячы на паступовае знішчэнне славянскай пісьменнасці ў заходніх землях, дзе-нідзе пісьмовыя помнікі захаваліся да Х–ХІ ст. “Кіеўскія лісткі” (Х ст), “Пражскія ўрыўкі” (к. ХІ–ХІІ ст.) – гэта помнікі стараславянскай мовы мараўскага паходжання.

У сувязі з пераездам вучняў Кірыла і Мяфодзія цэнтрам славянскай пісьменнасці становіцца Балгарыя, дзе ў час царавання Сімеона (893-927 гг.) быў так званы “залаты век” славянскай пісьменнасці: тут жылі лепшыя перакладчыкі з грэчаскай мовы на славянскую, з’яўляліся арыгінальныя творы – трактат “Аб пісьмянах” Храбра; “Павучанні” Клімента, вучня Кірыла і Мяфодзія. Ёсць меркаванні, што некаторыя вучні Кірыла і Мяфодзія патаемна заставаліся ў Маравіі (напр., Лаўрэнцій), дзякуючы чаму славянская пісьменнасць у заходніх абласцях славянства яшчэ доўга працягвала процістаяць уплыву лацінкі. З ХІ ст. Кіеўская Русь становіцца цэнтрам славянскай пісьменнасці, літаратуры.

Асабліва шмат напісана аб стварэнні і асаблівасцях першых славянскіх азбук: кірыліцы і глаголіцы. Першая назва па імені Кірыла, а другая паходзіць ад стараславянскага слова “глагол” (“слова”). Рукапісы ХІ ст. сведчаць, што ў глаголіцы было 40 літар, а ў кірыліцы – 43 (у аснове 25 літар былі грэчаскага паходжання, узятыя з візантыйскага ўстаўнога пісьма, а 18 літар былі створаны для перадачы гукаў, якія меліся ў славян, але адсутнічалі ў грэчаскай мове). Параўнанне азбук паказвае, што ў аснове іх былі розныя крыніцы. Вучоныя вызначылі, што ў аснову кірыліцы пакладзена візантыйскае ўнцыяльнае пісьмо Х ст. Графічная аснова глаголіцы выклікае розныя меркаванні: ці то грэчаскае курсіўнае пісьмо VІІІ–ІХ ст., ці то іншыя віды пісьменнасці (хазарскае, сірыйскае, старажытнаяўрэйскае і інш. пісьмо). Ёсць меркаванні, што некаторыя кірылаўскія літары з’яўляюцца спрашчэннем глагалічных знакаў.
Праблематычнае пытанне аб тым, якая азбука больш старажытная і якую стварыў Кірыл. Найбольш распаўсюджана меркаванне, што Кірыл стварыў глаголіцу, а кірыліца названа ў яго гонар і ўзнікла пазней, ва ўсходняй Балгарыі, і складзена вучнямі Кірыла і Мяфодзія (пры школе цара Сімяона). Гэта гіпотэза мае лінгвістычнае, гістарычнае і палеаграфічнае пацвярджэнне.

Абедзве славянскія азбукі ў многіх славянскіх краінах выкарыстоўваліся паралельна аж да ХІІ ст. (Маравія, Чэхія, Македонія і інш.). Ужывалася глаголіца і на Русі, аб чым сведчаць глагалічныя элементы ў кірылаўскіх рукапісах. З цягам часу на захадзе славянскае пісьмо выцесніла лацінка, а на поўдні і ўсходзе Славіі глаголіца ўступіла месца кірылічнаму пісьму.

У развіцці беларускага пісьма можна вылучыць наступныя перыяды:

1) ХІ – першыя дзве трэці ХІV ст.;

2) апошняя трэць ХІV – першая палова ХVІ ст.;

3) другая палова ХVІ – ХVІІ ст.

У першы перыяд дамінуе царкоўнае пісьмо. Стваральнікамі афіцыйных дакументаў, царкоўных і чытальных кніг, настаўнікамі пісьма з’яўляліся галоўным чынам адны і тыя ж (духоўныя) асобы.

З другога перыяду пачынаецца дамінаванне дзелавога пісьма. Адбываецца і паступова замацоўваецца размежаванне дзейнасці стваральнікаў розных тыпаў пісьмовай прадукцыі, аднак гэта размежаванне канчаткова не замацавалася.

У трэці перыяд дамінуе дзелавы  тып  пісьма і пісьмо чытальных кніг. Гэта перыяд канчатковага размежавання дзейнасці стваральнікаў трох тыпаў пісьмовай прадукцыі (царкоўнай, чытальнай і дзелавой). Духавенства страчвае манапольныя пазіцыі ў навучанні пісьму.

Тэма 3. Друкарская дзейнасць Францыска Скарыны 
Пытанні для абмеркавання:

1 Графічныя асаблівасці выданняў Скарыны

2 Паслядоўнікі Ф.Скарыны

3 Палеаграфічныя прыкметы старадрукаў
Наш славуты зямляк Францыск Скарына адным з першых зразумеў вялікую гістарычную ролю друкаванай кнігі як крыніцы ведаў і асветы, сродку культурнага і навуковага прагрэсу і глыбока адчуў, што кніга народу патрэбна не менш за хлеб. Многія выдатныя грамадскія і дзяржаўныя дзеячы Беларусі звязалі свой лёс з друкарскай дзейнасцю, а некаторыя з іх зрабілі кнігадрукаванне галоўнай мэтай свайго жыцця – Францыск Скарына, Сымон Будны, Васіль Цяпіскі, Спірыдон Собаль, Сімяон Полацкі і інш.

Ф. Скарына надрукаваў у 1517–1519 гг. 23 кнігі Бібліі, у 1522 г. – “Малую падарожную кніжку”, у 1525 г. – “Апостал”. І не на чужой мове, а на сваёй, беларускай. Да кожнай кнігі – прадмовы, застаўкі і гравюры.

Выдадзена Скарынам:

1517 г. (Прага)

6 жніўня – першае выданне Скарыны “Псалтыр”;

10 верасня – “Кніга Іова”;

6 кастрычніка – “Прытчы Саламона”;

5 снежня – “Кніга Ісуса Серахава”;

1518 г.

2 студзеня – “Еклесіяст, або Саборнік”;

9 студзеня – “Песня Песням”;

19 студзеня – “Прамудрасць Божая”;

10 жніўня – “Кніга Царстваў”;

20 снежня – “Кніга Ісуса Навіна”;

1519 г.

9 лютага – “Юдзіф”;

15 снежня – “Кніга Суддзяў”;

                      “Быццё”;

1519 г.: кнігі “Выхад”, “Левіт”, “Лічбы”, “Другі закон”, “Руф”, “Эсфір”, “Плач Ераміі”, “Кніга прарока Данііла” (апошняе пражскае выданне).

У Вільні каля 1522 г. выйшла “Малая падарожная кніжка”, якая паклала пачатак кнігадрукаванню ў нашай краіне.

Пасля Францыска Скарыны кірылічнае кнігадрукаванне на Беларусі развіваў Сымон Будны (каля 1530–1593). Яго першая праца на беларускай мове “Катэхізіс” выйшла 10 чэрвеня 1562 г. у Нясвіжскай друкарні. У кастрычніку 1562 г. выйшла “Об оправдании грешного человека перед Богом”.

Васіль Цяпінскі (Амельяновіч) (каля 1540–1603) – славуты дзеяч беларускай Рэфармацыі. Захавалася адно выданне В.Цяпінскага “Евангелле”, надрукаванае на царкоўнаславянскай і беларускай мовах.
Тэма 4. Матэрыялы пісьма 
Пытанні для абмеркавання:

1 Папірус, пергамент, папера

2 Асноўныя матэрыялы пісьма ў славян

3 Тэхналогія вырабу пергаменту

4 Першыя папяровыя млыны на тэрыторыі Беларусі
Самым старажытным мяккім матэрыялам для пісьма з’яўляўся папірус. Гэта – трысняговая расліна, якая расла ў нізоўях ракі Ніл. Папірус прадстаўляў сабою вялікі трыснёг таўшчынёй з руку чалавека. Яго разразалі на тонкія палоскі, якія ўкладваліся побач. Атрымліваўся шырокі слой. Затым асобныя слаі накладваліся адзін на другі па чарзе ўздоўж і ўпоперак, і клаліся пад каме́нны прэс. Калі трыснёг высыхаў пад промнямі паўднёвага сонца, ён ператвараўся ў тоненькую, як тканіна, пласцінку жоўтага колеру. Шэраг прыгатаваных лістоў склейваўся адзін з адным і, такім чынам, утвараўся доўгі скрутак. На ім егіпцяне чарнілам наносілі знакі свайго пісьма (іерогліфы). Самы старажытны скрутак папіруса адносіцца прыблізна да 5500 гадоў да н.э. У Старажытнай Русі папірус не быў вядомы. 

Асноўным матэрыялам для пісьма на Русі да 15 стагоддзя быў пергамен, які потым быў заменены паперай. 

Пергамен (пергамент, пергамін) – гэта апрацаваная адметным спосабам скура цяляці ці ягняці.  Самай высокай якасці быў пергамен, выраблены са скуры мёртванароджанага ягняці. Колер пергамену быў звычайна белы або жаўтаваты. 

Назва “пергамен” звязана з малаазіяцкім горадам Пергамам, дзе ў старажытныя часы выраблялі гэты матэрыял. На ўсходнеславянскай глебе назва “пергамен” стала ўжывацца дастаткова позна, відавочна, прыйшоўшы да нас праз Заходнюю Русь. У старажытнарускіх помніках пергамен называюць “мех”, “кожа” або “цяляціна” (па назве скуры жывелы, з якой выраблялі матэрыял). На тэрыторыі ВКЛ у афіцыйных дакументах ён называецца “паргамен”. 

Пергамен быў дарагім і адносна рэдкім матэрыялам. Менавіта гэтым тлумачыцца выкарыстанне пергаменных старых рукапісаў у другі раз для напісання новага тэксту. Такія рукапісы з двайным тэкстам называліся палімпсест. Палімпсесты адыгралі вялікую ролю ў гісторыі беларускай пісьменнасці. Менавіта дзякуючы ім, было вызначана, што першай славянскай азбукай была глаголіца, а не кірыліца (ніжні, а значыць, больш ранні тэкст быў напісаны глаголіцай, а верхні – кірыліцай).

З другой паловы ХV ст. на Русі пергамен саступае месца паперы. Папера была вынайдзена ў Кітаі ў І ст. Паступова яна стала пранікаць на Захад. У VІІІ ст. арабы захапілі Самарканд і вывезлі адтуль сакрэт яе вытворчасці.

У Х ст. папера арабамі была завезена ў Іспанію У ХІ ст. яна стала вядома ў Сіцыліі. Праз Іспанію і Сіцылію папера пранікла ў Італію. З Італіі гатовую паперу вывозілі ў паўднёвую Францыю, Германію і далей у Чэхію, з Іспаніі – на поўнач Францыі, Англію і краіны Скандынавіі. У далейшым у названых краінах была наладжана ўласная вытворчасць паперы. Першыя майстэрні па вырабу паперы з’явіліся ў Іспаніі – у ХІ ст., у Італіі – у ХІІІ ст., Францыі, Германіі, Англіі, Галандыі, Нарвегіі і Даніі – у ХІV ст., Чэхіі – у ХV ст. З сярэдзіны ХV ст. Францыя і Галандыя сталі экспарцёрамі паперы.

Ва ўсходнеславянскіх мовах есць дзве назвы гэтага матэрыялу: “папера” (бел.) ( “папір” (укр.))  і  “бумага” (руск.). 

Назва “бумага” належыць толькі рускай мове. Іншыя славянскія мовы гэтага слова не ведаюць. Да рускіх слова “бумага” прыйшло, відавочна, з Усходу, на што паказвае яго несумненнае  цюркскае паходжанне і адпаведная  ўсходняя назва: тат. бумуг, бумбуг. Хутчэй за ўсё, слова з’явілася ў рускай мове падчас татара-мангольскага  панавання на Русі. 

На Беларусі для абазначэння ўказанага матэрыялу для пісьма выкарыстоўвалася слова “папера”– славянскі варыянт грэчаскай назвы “папірус”. Лічыцца, што гэтая намінацыя пранікла ў беларускую мову яшчэ ў часы ВКЛ, праз польскае пасрэдніцтва (параўн. польск. papier,  чэшск. papir).

Першыя спробы вытворчасці ўласнай паперы ўзыходзяць да ХVІ ст. У 69-я гг. ХVІ ст. у Нясвіжы з’явілася першая паперня на тэрыторыі Беларусі. Яе прадукцыя прызначалася, у тым ліку, для задавальнення патрэб нясвіжскай друкарні (заснавана ў 1562 г.). Сымон Будны ў прадмове да Бібліі (выдадзена ў 1572 г.) пісаў, што “збудовал” паперню Мацей Кавячынскі. Пасля закрыцця паперні Мікалаем Радзівілам Сіроткам Кавячынскі ў 1570 г. заснаваў ў Беларусі паперню – у маёнтку Узда. Па дадзеных крыніц, у др.палове ХVІ–ХVІІ ст. на тэрыторыі Беларусі дзейнічала каля 15 папяровых млыноў (Смаргонь, Мінск і інш.). А ўжо ў канцы ХVІІІ ст. на Русі дзейнічала больш за 70 прадпрыемстваў па вытворчасці паперы. 

У 1872 годзе пачаўся выраб паперы на Гомельшчыне і на Беларусі ў цэлым. Пачала працаваць Добрушская папяровая фабрыка, заснаваная Федарам Іванавічам Паскевічам. 

Папера як матэрыял для пісьма мае свае адметнасці, найбольш значнай з якіх з’яўляецца наяўнасць філіграней (вадзяных знакаў), якія з’явіліся на паперы еўрапейскай вытворчасці ўжо ў ХІІІ ст. (1282 г. у Італіі).
Тэма 5 Прылады пісьма 
Пытанні для абмеркавання:

1 Асаблівасці прыгатавання і састаў чарніла ад старажытных пісцоў да нашых дзён

2 Старажытныя і сучасныя прылады пісьма
Першае, што рабіў пісар пасля складвання сшытка, гэта прыступаў да лінавання пісчага матэрыялу пры дапамозе лінейкі. Спачатку па краях аркуша з абодвух бакоў  праводзіліся рыскі зверху ўніз. Затым цыркулем вызначаліся кропкі на аднолькавай адлегласці, праз якія праводзіліся папярочныя лініі. Колькасць радкоў звычайна была аднолькавай. Лініі праводзіліся алоўкам (параўн. руск. назву карандаш – ад цюркск. чорны камень). Ён быў алавяным ці свінцовым. 

Калі сшытак быў разлінаваны, пачыналася пісьмо. Існавала два тыпы пісьма: унцыя́льнае, калі літары пісаліся над лінейкай, і мінуску́льнае, калі літары быццам бы звісалі з лінейкі. Унцыяльнае пісьмо, якім мы і сення карыстаемся, прыйшло да нас ад грэкаў. 

Калі матэрыял пісьма за апошнія стагоддзі змяніўся параўнальна мала, то прыла́ды пісьма зрабілі за гэты перыяд значную эвалюцыю. Асноўнымі прыла́дамі пісьма былі гусінае пяро (прыкладна да 30-х гг. ХІХ ст.), металічныя пер’я – у пачатку замежнай, а потым (з 80-х гг. ХІХ ст.) айчыннай вытворчасці. Аловак у выглядзе ўстаўленага ў дрэва графіта ў Расіі стаў выкарыстоўвацца з другой паловы ХVІ ст. (да гэтага часу яго замяняў дравесны вугаль).

Гусінае пяро было вядома яшчэ ў Старажытнай Грэцыі. А яго продкам быў старажытны клінападобны стрыжань – стылас.  На іх аснове было створана штосьці падобнае да аўтаручкі – металічная трубка з чарнілам.  З аднаго боку ў яе была заглушка, а з другога – пяро. Металічнае пяро было вынайдзена ў канцы XVIII ст. у Германіі, у горадзе Аахен. 

Да ХХ ст. металічнае пяро амаль не змянялася. Але з 1920-х  гадоў патэнты на ўдасканаленне пер’явых ручак з’ўляюцца адзін за адным. Для гэтага былі свае прычыны: каб пісаць было больш зручна, а макаць у чарнільніцу радзей.  Прыдумалі, напрыклад, ручку, што мела два пяры, якія маглі мяняцца пачаргова; ручку з загнутай лапкай для ўтрымання большай колькасці чарніла; ручку з рэзервуарам для чарніла. 

Шарыкавая ручка  з’явілася ў 1938 годзе. Патэнт на яе атрымаў венгерскі журналіст і выдавец  Ласла Біра. Яго ручка пісала тыпаграфскай фарбай, якая хутка высыхала.  У 40-я гады пачалася серыйная вытворчасць ручак у Аргенціне. Прыкладна ж у гэты час англічанін  Генры Марцін купіў права на выпуск іх у Англіі, спачатку для патрэб ваенна-паветраных сіл. Звычайна пры перападах тэмператур чарніла ў штурманаў вылівалася, а алоўкі былі нязручныя.

Тэксты на пергамене і на паперы пісалі чарнілам, якое рабілася на аснове кіслай вадкасці з дабаўленнем у яе дубовых арэхаў, кавалкаў іржавага жалеза і клеючага рэчыва.

Самы старажытны рэцэпт чарніла – сумесь сажы і масла – належыць егіпцянам. Гэтак жа сама рабілі чарніла і ў Кітаі. Традыцыйна чарніла было толькі чорнага колеру.  А ў старажытнай Грэцыі чарніла было ўжо некалькіх тыпаў: чорнае і чырвонае. 

Для пісьма выкарыстоўваліся таксама і каляровыя фарбы, сярод якіх найбольш папулярнай была чырвоная. Чырвоная фарба ў старажытнасці атрымала назву кінавар.  Яе выраблялі з серністай ртуці. Ей выдзялялі назвы артыкулаў,  пачатковыя літары,  застаўкі, маглі запаўняць прамежкі ў літарах і г.д.  Адсюль: чырвоны радок, рубрыка (лац. ruber – чырвоны). Замест кінавара маглі выкарыстоўвацца і іншыя фарбы: пурпур – ярка-чырвоная фарба з фіялетавым адценнем, сурык – чырвоная фарба з жоўтым адлівам, сіняя, зяленая, жоўтая.

Выпадкі выкарыстання для пісьма золата і срэбра былі вельмі рэдкімі. Золатам (Астрамірава, Мсціслаўскае евангеллі)  выдзялялі загалоўныя літары.  Толькі грамата вялікага князя Мсціслава Юр’еву манастыру (1130 г.) цалкам напісана залатым растворам. Срэбра таксама выкарыстоўвалася нячаста пры выдзяленні загалоўных літар.

Чарніла трымалі ў чарнільніцы. Яна магла быць металічнай, драўлянай, з рогу. Чарнільніца магла мець розную форму – чашы, збана. Магла быць падзелена на дзве часткі: для чарніла і кінавара. Аднак існавалі і асобныя кінаварніцы. 
Такім чынам, матэрыялы і прылады рускага пісьма з’яўляліся той асновай, на якой развівалася яго мастацтва, яго графіка і афармленне тэкстаў. На кожным з відаў матэрыялаў ствараліся цудоўныя ўзоры пісьма, якія нярэдка ўяўлялі сабой сапраўдныя творы мастацтва. 

Тэма 6 Фармат і пераплёт рукапісаў 
Пытанні для абмеркавання:
1 Сістэма разліноўкі ліста паперы, памер старонак, нумарацыя старонак, пераплёт кніг і рукапісаў

2 Кнігі

3 Граматы. Пячаткі 

4 Пісары і іх роля ў стварэнні пісьмовых помнікаў
Большасць помнікаў старажытнай усходнеславянскай пісьменнасці захавалася ў выглядзе кніг, грамат і скруткаў. Так гэтыя фарматы рукапісаў называліся і ў старажытнасці (акрамя назвы свитокъ). Аднак раней гэтыя словы мелі іншыя значэнні, у першую чаргу, абазначалі віды, або фарматы, дакументаў.

Назоўнік ‘кнігі’ ў старажытных помніках звычайна меў форму множнага ліку “кънигы” (па аналогіі з кнігамі Бібліі).  Само слова раней мела некалькі значэнняў: 

1) “літары”  (написаны суть кънигами римскыми и эллинскыми); 

2) “Свяшчэннае пісанне” (и събудутся кънигы); 

3) ліст, пасланне  (кънигами къ нему беседуюче).

Кнігі ў Старажытнай Русі адрозніваліся ў залежнасці ад памеру аркуша, на якім пісаўся рукапіс. Былі кнігі «въ десть», «въ полъдесть», «въ четверть», «въ восьмую». «Въ десть» – гэта памер сучаснага аркуша, «въ полъдесть» – аркуш, складзены напалову і г.д. 

Трэба адзначыць, што выбар таго ці іншага памеру кнігі залежыў ад прызначэння помніка, зручнасці карыстання ім.  Напрыклад, напрастольныя евангеллі для царквы звычайна былі вялікага памеру “въ десть” (Астрамірава евангелле, Ізборнік Святаслава, а таксама Бібліі).

Для дамашняга карыстання кнігі пісаліся фарматам меншага памеру – «въ четверть», «въ восьмую» (Савіна кніга, Архангельскае евангелле).

Выгляд кнігі рукапіс атрымліваў пасля яго напісання і пераплету. А пісаліся часткі кнігі ў асобных “тетрадях”, якія звычайна складаліся з 4-х аркушаў, складзеных напалову (8 лістоў, 16 старонак). Гэты звычай складваць 4 аркушы ў тетрадь запазычаны ў грэкаў, ад якіх прыйшло і само слова “tetras – чатыры”. Такі аб’ём тетради ў далейшым перайшоў і ў друк. 

Нярэдка сшыткі (“тетради”) раздаваліся асобным пісарам, і кожны з іх пісаў сваю частку, пасля чаго ўсе сшыткі (тетради) сшываліся разам. Часта пісары ставілі на тетрадях свае асаблівыя паметы для ліку, звычайна ўнізе на першым і апошнім лісце тетради. Гэтыя лічбавыя паметы маюць вялікае значэнне для ўстанаўлення памераў рукапісу ў тых выпадках, калі яго пачатак і канец згублены. Напрыклад, у спісе Валагоцка-Пермскага летапісу, які напісаны ў XIV ст. і які захоўваецца ў Дзяржаўным гістарычным музеі ў Маскве, няма пачатку, але па лістах рукапісу ідзе ўлік сшыткаў (тетрадей) пачынаючы з 11-ай. Адсюль можна меркаваць, што згубленая частка складалася з 10 сшыткаў. 

Для абазначэння фармата рукапісаў або кніг карыстаюцца не толькі тэрмінамі, але і спецыяльнымі знакамі: 1о (у ліст), 4о (у чацвёрку), 8о (у васьмушку), 16о (у шаснаццатую частку) і г.д.

Выбар фармата кніг вызначаўся задачамі самой кнігі і інтарэсамі і патрабаваннямі, якія заказчык прад’яўляў да рукапісу. Найбольш багатыя рукапісы рабіліся ў разгорнуты ліст, або “в десть”. 

Акрамя кніг, у старажытнасці быў вядомы такі род рукапісаў, як граматы. Лексема мела некалькі значэнняў: 

1) “літары”; 

2) “почырк” (писати доброю грамотою); 

3) “пісьме́ннасць” (у знач. вучыць грамаце); 

4) “невялікі пісьмовы твор” (ліст, невялікае жыціе, юрыдычны акт).

Старажытныя граматы звычайна пісаліся на невялікіх кавалках пергамену. І калі на кнігі ўвогуле не шкадавалі пергамену, то на граматы, наадварот, вельмі скупіліся: самыя старажытныя граматы – Юр’еўская 1130 г. і Хутынская 1192 г. – напісаны на невялікіх шматка́х (лоскутках) пергамену. Яны пісаліся на адным баку няскладзенага ліста, а потым складваліся некалькі разоў і займалі, такім чынам, мала месца. Захоўваліся звычайна ў мяшочках, за абразамі (у свяшчэнным месцы). Такім чынам, тэкст знаходзіўся толькі на адным баку, знешні бок быў чыстым, хаця на ім маглі быць разнастайныя паметкі (паметкі, распіскі, пацвярджэнні).

Калі ж грамата была вялікая па памеры, яна не складвалася, а скручвалася. Тэкст пісаўся слупкамі, потым старонка разразалася на дзве палоскі, якія склейваліся ці сшываліся. Месца склейкі палосак дзяк “скрапляў”, каб нельга было вырваць палоску. Слупок мог быць вялікім. Напрыклад, слупкі ў “Уложении царя Алексея Михайловича” мелі 434 аршыны (аршын –71,12 см). Такім чынам, вялікая грамата не складвалася, а скручвалася – атрымліваўся скрутак (свитокъ). На Усходняй Славяншчыне скруткі захаваліся з XV ст. і з’яўляюцца юрыдычнымі дакументамі.

Адзнакай грамат амаль да XVII ст. былі пячаткі. Унізе старонкі рабілася складка, праз яе працягваўся шнурок, канцы яго залівалі воскам, на якім і выціскалі пячатку. Пячатка магла быць металічная (свінцовая, срэбраная, пазалочаная). Чырвоная воскавая пячатка належыла мітрапалітам. Дакумент мог мець адразу некалькі пячатак (складальніка граматы, сведак). Пячаткі адыгрывалі вялікую ролю ў старажытным дакуменце, бо на подпіс амаль да XVII ст. не звярталі ўвагі. Подпіс увогуле часта зусім  не ставіўся. Пад уплывам візантыйскага этыкету князі і цары на Русі не падпісвалі дакументы. 

Тэма 7 Старажытны арнамент 
Пытанні для абмеркавання:
1 Мініяцюры і іх віды. Застаўка, ініцыялы, канцоўка

2 Вязь як дэкаратыўнае пісьмо; вадзяныя знакі і іх паходжанне

3 Віды кніжнага арнаменту ў рукапісных і друкаваных помніках старабеларускага пісьменства

Арнамент (лац. ornamentum – упрыгожванне) – узор (жывапісны або скульптурны), у аснове якога ляжаць геаметрычныя, раслінныя або жывёльныя матывы, што паўтараюцца ў строга вытрыманым стылі. 

Мініяцюра – невялікі малюнак або размаляваная закладка ў старажытных рукапісах ці кнігах. Але першапачатковае значэнне слова ‘мініяцюра’ звязана не з лацінскім словам minimum (вельмі мала), а са словам minium, якое ў перакладзе з лацінскай мовы значыць чырвоная фарба, сурык. Такім чынам, у старажытнасці пад мініяцюрай мелася на ўвазе маляўнічая ілюстрацыя. Стараруская мініяцюра, як правіла, мела рэлігійны сюжэт, а гэта патрабавала ад мастака захавання пэўных канонаў, правіл пісьма.

Застаўка –  малюнак, звычайна на ўсю шырыню старонкі, перад пачаткам тэксту главы або раздзела кнігі.

Ініцыялы –  вялікія літары ў пачатку кнігі, раздзела або абзаца, аздобленыя ўзорам  (лац. initialis – пачатковы).

У застаўках і ініцыялах паўтараюцца адны і тыя ж асноўныя элементы. У старарускім арнаменце заставак і ініцыялаў  вучоныя вызначаюць некалькі стыляў:

1. Геаметрычны (старажытнавізантыйскі). Ён назіраецца ў старажытных рукапісах, для якіх характэрна правільнасць літар, натуральнасць у адлюстраванні раслін, жывел і людзей. Застаўка старажытнавізантыйскага тыпу звычайна была ў рамцы, якая рабілася ў выглядзе вузкага доўгага прамавугольніка. Строгая дакладнасць рамкі – адна з адметных асаблівасцей візантыйскага стылю. 

2. Тэраталагічны (страшэнны, пачварны). Ад грэч. teratos – пачвара. Час яго панавання з паловы 13 да 15 ст.  Гэты арнамент быў распаўсюджаны ў ХІІ і асабліва ў ХІV ст. Кнігі гэтага перыяду, як правіла, напісаны на пергамене. Пачварны арнамент не мае геаметрычнай рамы. Яго выява складаецца з фантастычных пачвар, якія заблыталіся ў рэмнях. З такіх самых рэмняў, якія часам заканчваюцца галовамі фантастычных пачвар, утвараюцца і ініцыялы, для лягчэйшага прачытання якіх быў уведзены каляровы вобраз. У канцы ХІІІ ст., акрамя пачвар, у арнаменце з’яўляецца вобраз чалавека. Істотнай характарыстыкай стылю з’яўляецца парушэнне ці скажэнне (разлажэнне) натуральных форм прыроды, жывёльнай і расліннай. Усякая натуральная форма прымае выгляд пачвары. Малюнкі тут у большасці кінаварныя, з белымі прасветамі, светла-жоўтымі палоскамі, чорнымі кружкамі на чырвоным, сінім, зяленым ці нават чорным фоне. Гэты стыль як бы сімвалічнае адлюстраванне  барацьбы з цемнымі сіламі прыроды.  

3. Новавізантыйскі (нэавізантыйскі).  Яму ўласціва наяўнасць галінак раслін, кветак, часта ў загалоўных літарах. З’яўляюцца людзі і жывелы, намаляваныя без скажэння іх натуральнага выгляду. Раслінны свет цесна ўплятаецца ў ініцыялы, выкананыя золатам, срэбрам, малінавай, сіняй ці зялёнай фарбамі. 

Канцоўка – малюнак пад тэкстам, у канцы раздзела ці рукапісу.

Часам сустракаюцца ўпрыгожванні на палях, якія ў стараверскіх кнігах маюць назву “палявая (палёвая) кветка”, паколькі яны пісаліся на палях у выглядзе розных узораў.

З другой паловы ХVІ ст. можна назіраць распаўсюджванне новага тыпу арнаменту, які меў назву старадрукаванага. Звычайна гэты стыль звязваюць са з’яўленнем кнігадрукавання. 

З сярэдзіны ХVІІ ст. старадрукаваны стыль пачаў саступаць месца стылю барока. Кніжны арнамент барока будаваўся на злучэнні раслінных і геаметрычных форм (эліпсісаў, спіраляў). Гэты стыль як быццам бы увабраў у сябе раслінныя матывы старадрукаванага стылю (пышныя лісты, кветкі, плады), якія атрымалі ў ім больш рэалістычнае і рэльефнае адлюстраванне.

У сярэдзіне ХVІІІ ст. у рукапісах свецкага і некаторых помніках царкоўнага характару распаўсюдзіўся арнамент ракако. Для заставак гэтага стылю было характэрна адсутнасць рамы, прысутнасць упрыгожванняў у выглядзе медальёнаў, ракавін.

Празмерная ўскладненасць ракако выклікала адпаведную рэакцыю – патрэбу вярнуцца да больш простых і дакладных форм. У пачатку ХІХ ст. стыль ракако змяняецца на стыль ампір. Ампір характарызуецца наступнымі матывамі: плоскі вастраліснік, звычайна арнамент рымскага жывапісу, сціплыя вянкі – пальмавыя, дубовыя, лаўровыя; даспехі. На Русі ампір у асноўным трымаўся першую палову ХІХ ст. З ХІХ ст. рукапісная кніга канчаткова выцясняецца кнігай друкаванай.

Пачынаючы з канца ХІV ст. для ўпрыгожвання рукапісаў рускія пісары пачалі выкарыстоўваць асобае дэкаратыўнае пісьмо – вязь. Вязь – кірылічнае, у значнай ступені дэкаратыўнае пісьмо, якое мае на мэце звязаць радок у непарыўны і раўнамерны арнамент. Гэта мэта дасягаецца за кошт скарачэнняў і ўпрыгожванняў. Вязь, відавочна, узнікла з практычных патрэб – з мэтай эканоміі карыснай плошчы матэрыялу для пісьма.
Такім чынам, для кожнага перыяду развіцця пісьма і друкавання былі характэрны свае асаблівасці выкарыстання арнаменту.

Тэма 8 Тыпы пісьма (почырку) 
Пытанні для абмеркавання:
1 Устаў

2 Паўустаў

3 Скорапіс

4 Асаблівасці напісання літар у розныя перыяды развіцця пісьма 

Адрозніваюць тры віды пісьма: устаў, паўустаў, скорапіс.

Напісанне літар у рускім і беларускім пісьме на працягу многіх стагоддзяў значна змянялася. Мяняўся характар пісьма, змяняліся прыёмы напісання асобных літар. Геаметрычнае пісьмо старажытнай Русі (устаў) было заменена паўуставам, што, у сваю чаргу, саступіў месца скорапісу, які набыў у ХVІІ ст. характар індывідуальнага почырка.

Найбольш старажытным пісьмом з’яўляецца ўстаў, які выкарыстоўваўся ў рукапісах ХІ–ХVІ стст., нягледзячы на тое што асобныя помнікі з устаўным пісьмом сустракаюцца і пазней. Ён  падобны да грэчаскага ўнцыяльнага  ўстаўнога пісьма ўрачыстых літургічных кніг ІХ–ХІ стст. У помніках кірылаўскай пісьменнасці гэта прамое пісьмо, толькі ў некаторых помніках  (Савіна кніга, Слуцкі псалтыр ХІ ст.) напісанні літар некалькі скошаны.

Устаўное пісьмо вызначаецца тым, што літары пішуцца прама, з правільнымі рысамі і закругленнямі, адна літара асобна ад другой і, як правіла,  літары знаходзяцца на роўнай адлегласці адна ад адной; складаныя літары пісаліся не разам, а ў некалькі прыёмаў рукі; тут мала скарачэнняў;  вертыкальныя рысы, як правіла, пісаліся больш тоўстымі, а гарызантальныя – тонкімі; за малым выключэннем, літары не выходзяць за межы радка; адсутнічае падзел паміж словамі, што робіць цяжкім чытанне тэксту; марудны тэмп пісьма.

Для паўустава характэрна, у параўнанні з уставам, нястрогая паслядоўнасць у адлюстраванні канфігурацыі літар, парушаецца геаметрычны прынцып устава: прамыя літары дапускаюць некаторую крывізну, вастрыню. У самой форме літар замест вуглоў  (В, Ъ) часта сустракаюцца закругленні, замест правільнай суразмернасці частак літар назіраецца непрапарцыянальнасць. Літары знаходзяцца дастаткова далека адна ад адной, бо пісаліся яны хутка, размашыста. Паўустаўныя помнікі ствараліся звычайна на паперы. Пра паўустаўное пісьмо мы пачынаем гаварыць з другой паловы XIV ст.

Скорапіс – почырк, які разлічаны на істотнае паскарэнне працэсу пісьма. Скорапісу ўласціва вялікая свабода разнастайных нажымаў, размах у напісанні літар, асабліва ў канцы, канцавыя элементы выводзіліся або наверх, або ўніз; суцэльнае (безадрыўнае) напісанне літар; вялікая колькасць скарачэнняў.

Скорапіс ва ўсходніх славян з’явіўся спачатку ў помніках, якія служылі практычным мэтам: у дыпламатычных дакументах (граматах, дагаворах), адміністрацыйных кнігах (перапісных ці справаводчых), судовых дакументах (судовых справах, чалабітных, пастановах суда), гаспадарчых кнігах (вопісах маёмасці, прыходных і расходных кнігах). У такім выкарыстанні скорапіс дастаткова распаўсюджаны ўжо ў XV ст., а ў XVI–XVII стст. скарапіснае пісьмо ўжо пануючае. У XVI–XVII стст. скорапісам пішуцца і літаратурныя помнікі. Аднак у XVIII ст. літаратурныя помнікі (акрамя чарнавых варыянтаў) пішуцца паўуставам. Паўустаў як асноўны від пісьма захоўваецца і для рэлігійных помнікаў.

Тэма 9 Крыптаграфія 
Пытанні для абмеркавання:
1 Узнікненне крыптаграфіі

2 Віды сістэм тайнапісу 

Крыптаграфія (ад грэч. crуptos – тайны, grapho – пішу) – раздзел палеаграфіі, які займаецца даследаваннем старажытных сістэм тайнапісу.

Тайнапіс з’явіўся на Русі з узнікненнем пісьменства і атрымаў распаўсюджанне ў перыяд феадальнай раздробленасці. У помніках ХІІ–ХV стст. маюцца прыпіскі і запісы (звычайна ў канцы тэксту), зробленыя тайнапісам. Як правіла, пры дапамозе крыптаграфіі пісары хавалі сваё імя або рабілі запісы, звязаныя з сучаснасцю. З цягам часу крыптаграфія стала ўжывацца для зашыфроўкі тэкстаў, якія мелі палітычнае значэнне, а таксама для дыпламатычнай перапіскі.

Крыптаграфія выкарыстоўвалася для таго, каб зрабіць некаторыя тэксты даступнымі толькі для пэўнага кола асоб. Часам тайнапіс выкарыстоўваўся і для таго, каб звярнуць увагу чытача на пэўнае месца рукапісу, падкрэсліць яго палітычнае значэнне.

Тайнапіс, які выкарыстоўваўся ў помніках ХІІ–ХV стст., падзяляецца на некалькі сістэм.

1. Сістэма замены літар кірылаўскага алфавіта літарамі іншых алфавітаў:

а) выкарыстанне глаголіцы;
б) выкарыстанне грэчаскага і лацінскага пісьма;
в) выкарыстанне пермскай азбукі. 

2. Сістэма змененых літар кірылаўскага алфавіта. Гэтая сістэма вядома з ХІV ст. Літары славянскага кірылаўскага пісьма не дапісваліся. Гэта называлася “полусловіца”.
3. Сістэма адваротнага пісьма, якая заключалася ў тым, што ўсе літары ў словах пісаліся наадварот: + ЪЛАСИП  ІЕИС ЪБАР ИИЖОБ ЪНАВИ +

4. Сістэма замены адных знакаў кірылаўскага алфавіта іншымі. Яна вядома з ХІІІ ст. У старажытным пісьменстве гэтая сістэма насіла назву “літарэя”. Часта яна яшчэ называлася старабарскай граматай і разумелася як пісьмо вучоных-кніжнікаў. 

5. Лікавая сістэма тайнапісу. Яна заснавана на тым, што большасць славянскіх літар мела лікавае значэнне. Гэта сістэма падзяляецца на асобныя разрады:

1) лічбавы разрад;
2) апісальны разрад;

3) знакавы разрад, які з’яўляецца славянскім вынаходніцтвам. Тут замест літар, якія абазначалі лічбы, ужываліся значкі, якія затым складваліся і замяняліся сапраўднымі літарамі. Літары, якія не абазначалі іх, пісаліся звычайна. Так, для адзінак ужываліся кропкі або вертыкальныя рыскі, для дзесяткаў – гарызантальныя рыскі, а для соцен – кружочкі.

Тэма 10 Гісторыя кнігадрукавання 
Пытанні для абмеркавання:
1 Узнікненне кнігадрукавання

2 Іаган Гутэнберг

3 Цэнтры кнігадрукавання

4 Кнігадрукаванне на Беларусі 

Пад канец ХV ст. у большасці еўрапейскіх дзяржаў наступіў новы перыяд у развіцці іх гісторыі  і культуры, які прыйшоў на змену Сярэднявеччу. Эпоху сталі называць Адраджэннем, або Рэнесансам. Гэта быў вялікі прагрэсіўны пераварот у гісторыі чалавецтва. У эканамічным, палітычным і культурным жыцці ўсяго еўропейскага свету адбыліся надзвычайныя змены, якія суправаджаліся росквітам прыродазнаўчых і дакладных навук, літаратуры на нацыянальных мовах. 

Як  і большасць іншых тэхнічных вынаходніцтваў, кнігадрукаванне абавязана сваім узнікненнем сацыяльна-гістарычным прычынам. Яго ўзнікненне было звязана з неабходнасцю мець друкаваныя кнігі на пэўным гістарычным этапе развіцця грамадства. Геніяльныя вынаходнікі, такім чынам, асэнсавана або інтуітыўна заўсёды выконваюць нейкі сацыяльны заказ. На працягу тысячагоддзяў кнігі пісаліся і перапісваліся ад рукі. На першы погляд, удасканаленне гэтага працэсу было да пэўнага часу немагчыма з-за недастатковага развіцця тэхнікі. Аднак першыя вопыты (спробы) кнігадрукавання мелі месца ўжо ў глыбокай старажытнасці, у асноўным на Усходзе: Індыі, Кітаі, Тыбеце. Літары і сімвалы тады выразаліся на дрэве. Першапачатковай формай для кнігадрукавання была дошка. Але гэты спосаб (ксілаграфія) не стаў масавым, хаця шырокае распаўсюджанне ён атрымаў у Заходняй Еўропе ў ХІV ст., потым быў выцеснены кнігадрукаваннем у сучасным сэнсе гэтага слова.

Першая друкаваная кніга ў Заходняй Еўропе з’явілася дзякуючы Ёгану Гутэнбергу ў Германіі прыкладна ў 1456 г. Гутэнбергам былі выдадзены дзве Бібліі: адна 42-ухрадковая, другая – 36-цірадковая. На гэтых кнігах не абазначаны год выдання. Пасля параўнання было ўстаноўлена, што больш ранняя па часе была 42-ухрадковая (прыкладна першая палова 1456 г.).

З гісторыі кнігадрукавання

1456 – Гутэнберг распачаў друкарскую справу ў Германіі.

1465 – друкарства з’явілася ў Рыме.

1470 – пачатак кнігадрукавання ў Францыі.

1478 – у Швейцарыі і Чэхіі.

1480 – у Англіі.

1489 – у Партугаліі.

1491 – у Польшчы (Кракаў).

1499 – у Іспаніі.

1522 – у Вільні.

1564 – у Маскве.

1574 – на Украіне (Львоў).

Першай друкарняй, якая дзейнічала на сучаснай тэрыторыі Беларусі, трэба лічыць друкарню ў Брэсце. Яе заснаваў вядомы вучоны-гуманіст, вучань Эразма Ратэрдамскага Бернард Ваявудка, які да гэтага надрукаваў у Кракаве падручнік арыфметыкі “Алгарытм” (1553). Ініцыятарам стварэння брэсцкай друкарні быў адзін з найбагацейшых людзей Еўропы канцлер ВКЛ і брэсцкі стараста Мікалай Радзівіл Чорны. Першыя выданні брэсцкай друкарні не захаваліся. Працавала друкарня нядоўга: у ліпені 1554 г. Ваявудка патануў у рацэ. Абсталяванне брэсцкай друкарні ўдава Ваявудкі прадала.

Важнае месца ў гісторыі кнігадрукавання і культурнага развіцця Беларусі займала дзейнасць друкарні ў Заблудаве. Заблудаўская друкарня была заснавана ў канцы 60-х гг. ХVІ ст. на Гродзеншчыне, у маёнтку беларускага магната Рыгора Хадкевіча і на яго сродкі. Актыўны ўдзел у яе арганізацыі прынялі Іван Фёдараў (на думку некаторых даследчыкаў, ён паходзіць са старадаўняга беларускага роду з Аршаншчыны) і Пётр Мсціславец. Іван Фёдараў і Пётр Мсціславец уцяклі з Масквы на Беларусь з-за ганенняў царкоўнікаў і ў пачатку 1566 г. прыбылі ў Вільню, дзе пазнаёміліся з Рыгорам Хадкевічам, які прапанаваў ім паступіць да яго на службу. Каб стварыць у Заблудаве культурна-асветніцкі цэнтр, Хадкевіч вырашыў адкрыць друкарню і выпускаць кнігі для праваслаўных цэркваў. Работа па стварэнні друкарні працягвалася амаль два гады. Некаторыя матэрыялы (шрыфты, гравіравальныя дошкі заставак, канцовак), а таксама нескладаныя друкарскія інструменты І.Фёдараў і П.Мсціславец прывезлі з Масквы. У 1568 г. у заблудаўскай друкарні пачала друкавацца першая кніга – “Евангелле вучыцельнае”, якая ўбачыла свет 17 сакавіка 1569 г. Тут быў апублікаваны і твор Кірылы Тураўскага – “Слова на Ушэсце”.
Праз паўстагоддзя пасля выдавецкай дзейнасці Ф.Скарыны кірылічнае кнігадрукаванне ў Вільні адрадзіла друкарня Мамонічаў. Праваслаўны літаратурны і выдавецкі цэнтр, заснаваны Мамонічамі, зрабіў вялікі ўплыў на культурнае жыццё ВКЛ і іншых краін, перш за ўсё Польшчы і Расіі.

Мамонічы для работы ў друкарні запрасілі Пятра Мсціслаўца, які прыняў актыўны ўдзел у арганізацыі друкарні і паперні. У 1575 г. у друкарні Мамонічаў выйшла “Евангелле напрастольнае”. Кніга была выдадзена без прадмовы, але з пасляслоўем, у якім давалася выдавецкае праграма П.Мсціслаўца. Праз год быў выдадзены “Псалтыр”. Абодва выданні надрукаваны фарматам у аркуш, на добрай паперы, прыгожым буйным шрыфтам, які раней не выкарыстоўваўся і ў далейшым стаў узорам для многіх напрастольных Евангелляў.

У ХVІІ ст. у мястэчку Любча (Навагрудскі павет) існавала буйнейшая рэфармацыйная друкарня на Беларусі, у дзейнасці якой атрымалі далейшае развіццё асветніцкія традыцыі Ф.Скарыны. Друкарскія матэрыялы (шрыфты, арнамент і інш.) былі прывезены з Вільні. Актыўна дзейнічала друкарня ў 1612–1629 гг. пад кіраўніцтвам друкара і кнігавыдаўца Пятра Бластуса Кміты (за гэты перыяд выйшла 47 кніг агульным аб’ёмам каля 400 друкаваных аркушаў), а з пачатку 30-х гг. – яго сына Яна.

З другой паловы ХVІІ ст. беларускае кнігадрукаванне ўступіла ў паласу зацяжнога крызісу, які супаў з агульным сацыяльна-эканамічным і палітычным крызісам Рэчы Паспалітай. У канцы ХVІІ–ХVІІІ стст. працягвала выпускаць кнігі толькі магілёўская Богаяўленская друкарня.

Часовае ажыўленне дзейнасці магілёўскай Богаяўленскай друкарні – апошняй брацкай друкарні на Беларусі – адбылося ў канцы ХVІІ ст., калі брацтва перадала яе ў арэнду вядомаму члену Магілёўскага магістрата Максіму Вашчанку. Друкарня Вашчанкі займалася, як правіла, перавыданнем кніг, якія раней выйшлі ў іншых друкарнях. Традыцыі М.Вашчанкі працягваў яго сын Васіль, цікавы і здольны майстар, які працаваў у Магілёве ў 1694–1730 гг. Вядома больш за 20 гравюр В.Вашчанкі.

Полацкая езуіцкая друкарня была заснавана ў адпаведнасці з прывілеем Кацярыны ІІ (1787 г.). Першым кіраўніком друкарні быў А.Лянкевіч. Усяго вядомы 82 полацкія выданні. Закрылася друкарня ў 1820 г. адначасова з Полацкай езуіцкай акадэміяй. Друкарня выдавала падручнікі і рэлігійную літаратуру на польскай, лацінскай, рускай, французскай, нямецкай мовах.

ПРАКТЫЧНЫ РАЗДЗЕЛ
Матэрыялы для практычных заняткаў
Тэма 1. Палеаграфія як навука 
Практычныя заняткі 1

Пытанні для самакантролю:

1 Што вывучае палеаграфія?

2 Што ўваходзіць у прадмет і задачы вывучэння палеаграфіі?

3 З якімі раздзеламі звязана дысцыпліна “Беларуская палеаграфія”?
4 Якія існуюць асобныя раздзелы палеаграфіі?
5 Які асноўны метад палеаграфіі? 
6 Пры дапамозе якіх прымет можна датаваць старажытны рукапіс? 
7 З якімі навукамі звязана палеаграфія? Растлумачце, як Вы разумееце гэтую ўзаемасувязь.

8 Назавіце дысцыпліны, якія прымыкаюць да палеаграфіі. У чым іх сутнасць?
9 Што вы ведаеце з гісторыі ўзнікнення і развіцця палеаграфіі?

10 Хто лічыцца заснавальнікам палеаграфіі?

11 Хто лічыцца пачынальнікам беларускай палеаграфіі?
12 Што з’яўляецца крыніцай для палеаграфічных даследаванняў?

Тэма 2. Гісторыя і ўзнікненне першай славянскай азбукі 
Практычныя заняткі 2

Пытанні для самакантролю:

1 Што вы ведаеце з гісторыі стварэння глаголіцы?
2 Што вы ведаецце з жыцця салунскіх братоў?
3 Якая азбука была створана раней?
4 Якую ролю адыгралі кірыліца і лацініца ў гісторыі беларускага пісьменства?
5 Назавіце этапы развіцця пісьма.
Тэма 3. Друкарская дзейнасць Францыска Скарыны 
Практычныя заняткі 3

Пытанні для самакантролю:

1 Назавіце графічныя асаблівасці выданняў Скарыны

2 Каго вы ведаеце з паслядоўнікаў Ф.Скарыны?
3 Якія вы ведаеце палеаграфічныя прыкметы старадрукаў?
Тэма 4. Матэрыялы пісьма 
Практычныя заняткі 4, 5

Пытанні для самакантролю:

1 Якія вам вядомы матэрыялы для пісьма?
2 Назавіце асноўныя матэрыялы пісьма ў славян.
3 Якія тэхналогіі вырабу пергаменту вам вядомы?
4 Калі з’явіліся першыя папяровыя млыны на тэрыторыі Беларусі?
Тэма 5 Прылады пісьма 

Практычныя заняткі 6

Пытанні для самакантролю:

1 Якія прылады пісьма ў старажытнасці Вы ведаеце?

2 Чаму пры чытанні рукапісу, напісанага алоўкам, узнікалі цяжкасці?

3 Што выкарыстоўвалі для таго, каб захаваць надпіс, зроблены алоўкам? 

4 Якімі пёрамі пісалі ў старажытнасці? Якія спосабы іх апрацоўкі вам вядомы?

5 У чым перавага металічнага пяра ў параўнанні з гусіным?

6 Раскажыце аб гісторыі стварэння сапраўднай ручкі.

7 Калі з’явілася шарыкавая ручка?

8 Чым пісалі кнігі? Якія Вы ведаеце рэцэпты чарніла?

9 Якога колеру было чарніла?

10 Што такое кінавар?

11 Акрамя чарніла, чым упрыгожвалі рукапісы?

Тэма 6 Фармат і пераплёт рукапісаў 

Практычныя заняткі 7, 8

Пытанні для самакантролю:

1 Якая сістэма разліноўкі ліста паперы існавала ў старажытнасці?

2 Якімі ў старажытнасці былі памер старонак, нумарацыя старонак, пераплёт кніг і рукапісаў?
3 Як у старажытнасці разумелі паняцце ‘кнігі’? 
4 Якіх памераў былі старажытныя кнігі?
5 Што такое ‘тетрадь’ (сшытак)?

6 Як афармляліся сшыткі?
7 Што такое пагінацыя?
8 Што рабілі з падрыхтаванымі тетрадями?

9 Як афармляліся кнігі? 
10 Які характар насілі кнігі, напісаныя ў той час? 
11 Што такое грамата і якія значэнні мела гэта лексема? 
12 Як пісалі граматы? Як яны афармляліся?
13 Якую ролю ў старажытнасці адыгралі граматы і пячаткі?
14 Якую ролю ў стварэнні пісьмовых помнікаў адыгралі пісары?
Тэма 7 Старажытны арнамент 
Практычныя заняткі 9

Пытанні для самакантролю:

1 Што такое арнамент?
2 Што такое мініяцюра і якія яна мела сюжэты ў старажытнасці?

3 Назавіце віды мініяцюр. 
4 Што такое застаўка, ініцыялы, канцоўка? 
5 Што такое ‘палёвая кветка’?
6 Што такое вадзяныя знакі? 

7 Назавіце віды кніжнага арнаменту ў рукапісных і друкаваных помніках старабеларускага пісьменства.
8 У чым сутнасць геаметрычнага стылю?

9 У чым сутнасць тэраталагічнага стылю?

10 У чым сутнасць новавізантыйскага стылю? 
11 Якія колеры панавалі ў друкаваным арнаменце?
12 Што ўяўляў сабой балканскі стыль і калі ён з’явіўся?
13 Чым характарызуецца стыль’барока’?

14 Чым характарызуецца стыль ‘ракако’?

15 У сувязі з чым узнік стыль ‘ампір’?

16 Як вы разумееце вязь? 
17 Што такое паказчык вязі?
18 Якое значэнне меў арнамент для вызначэння часу і месца напісання рукапісу?

Тэма 8 Тыпы пісьма (почырку) 
Практычныя заняткі 10

Пытанні для самакантролю: 
1 Якія тыпы пісьма вам вядомы? 
2 Які тып пісьма з’яўляецца самым старажытным?
3 Назавіце асаблівасці ўстаўнога пісьма. 
4 Чым адрозніваецца новы ўстаў ад старажытнага ўстава? 
5 Чым адрозніваецца ўстаўное пісьмо стараславянскіх помнікаў ад устаўнога пісьма сражытнарускіх помнікаў?
6 Назавіце асаблівасці паўстаўнога пісьма. 
7 Чым адрозніваюцца старэйшы і малодшы паўуставы?
8 Назавіце асаблівасці скорапісу.
9 Пералічыце асаблівасці напісання літар у розныя перыяды развіцця пісьма.
Тэма 9 Крыптаграфія 

Практычныя заняткі 11

Пытанні для самакантролю:
1 Што такое крыптаграфія? 
2 З якой мэтай выкарыстоўвалася зашыфраванае пісьмо?
3 Што вам вядома з гісторыі ўзнікнення крыптаграфіі?
4 Якія віды сістэм тайнапісу вам вядомы?
5 У чым сутнасць сістэмы замены літар кірылаўскага алфавіта літарамі іншых алфавітаў? 

6 У чым сутнасць сістэмы змененых літар кірылаўскага алфавіта? 

7 У чым сутнасць сістэмы адваротнага пісьма? 

8 У чым сутнасць сістэмы замены адных знакаў кірылаўскага алфавіта іншымі? 
9 Чым адрозніваюцца “простая” літарэя і “мудрая”?

10 У чым сутнасць лікавай сістэмы тайнапісу?
Тэма 10 Гісторыя кнігадрукавання 

Практычныя заняткі 12

Пытанні для самакантролю:
1 Што вы ведаеце з гісторыі ўзнікнення кнігадрукавання?
2 Хто такі Іаган Гутэнберг?
3 Якія цэнтры кнігадрукавання вам вядомы?
4 Як развівалася кнігадрукаванне на Беларусі?

РАЗДЗЕЛ КАНТРОЛЮ ВЕДАЎ
Тэставыя заданні
1. Што вывучае палеаграфія?

а) кніжную культуру розных краін свету

б) заняткі старажытных славян

в) старажытнае пісьмо

г) гісторыю краіны

д) археалагічныя раскопкі

2. Адзначце матэрыялы для пісьма:

а) шпалера

б) папірус

в) пергамент

г) сшытак

д) папера

3. Адзначце значэнні слова ‘кнігі’:

а) літары

б) тэксты

в) свяшчэнныя пісанні

г) ліст, пасланне

д) пісьменнасць

4. Што такое пагінацыя?

а) разліноўка рукапісаў

б) нумарацыя старонак

в) зашыфроўка тэкстаў

г) прачытанне рукапісаў

д) расшыфроўка рукапісаў

5. Адзначце значэнні слова ‘грамата’: 

а) літары 

б) почырк

в) узнагарода

г) пісьме́ннасць 

д) невялікі пісьмовы твор

6. Што ў старажытнасці з’яўлялася абавязковай адзнакай граматы? 

а) подпіс

б) пашпарт

в) пячатка

г) малюнак

д) упрыгожванні

7. Адзначце прылады пісьма:

а) аловак

б) пяро

в) гумка

г) лінейка

д) папера

8. Што такое ўнцыяльнае пісьмо?

а) надрадковае пісьмо

б) пісьмо, пры якім літары быццам “звісаюць” з радка

в) пісьмо ў два слупкі

г) пісьмо ў адзін слупок

д) скорапіс

9. Што такое філіграні?
а) палімпсесты

б) вадзяныя знакі

в) фарбы рознага колеру

г) спосаб афармленне рукапісу

д) малюнкі ў канцы рукапісу

10. Што такое кінавар?

а) фарба жоўтага колеру

б) фарба сіняга колеру

в) фарба зялёнага колеру

г) фарба чорнага колеру

д) фарба чырвонага колеру

11. Што, акрамя чарніла, выкарыстоўвалі пры афармленні рукапісаў? 

а) фотаздымкі

б) золата

в) срэбра

г) каштоўныя камяні

д) сухое лісце

12.  Узор (жывапісны або скульптурны), у аснове якога ляжаць геаметрычныя, раслінныя або жывёльныя матывы, што паўтараюцца ў строга вытрыманым стылі, называецца... 

а) мініяцюрай

б) арнаментам

в) застаўкай

г) ініцыялам

д) вяззю

13. Малюнак, звычайна на ўсю шырыню старонкі, перад пачаткам тэксту главы або раздзела кнігі называецца...

а) канцоўкай

б) віньеткай

в) застаўкай

г) ініцыялам

д) вяззю 

14. Адзначце стылі старажытнага арнаменту:

а) тэраталагічны

б) новавізантыйскі

в) кіеўскі

г) геаметрычны

д) вязь 

15. Што такое “палёвая кветка”?

а) упрыгожванні на палях рукапісаў

б) малюнак на вокладцы кнігі

в) стыль старажытных рукапісаў

г) канцоўка

д) арнамент геаметрычнага стылю

16. Адзначце асноўныя тыпы старажытнага пісьма:

а) устаў

б) палімпсест

в) паўустаў

г) канцоўка

д) скорапіс

17. Якія колеры панавалі ў старажытным друкаваным арнаменце?

а) чырвоны

б) белы

в) чорны

г) жоўты

д) зялёны

18. Кірылічнае дэкаратыўнае пісьмо, якое мае на мэце звязаць радок у непарыўны і раўнамерны арнамент, называецца…

а) мініяцюрай

б) стылем

в) вяззю

г) канцоўкай

д) лігатурай

19. Што такое паказчык вязі?

а) суаднесенасць вышыні літары да яе шырыні

б) стыль пісьма

в) насычанасць колерамі

г) колькасць малюнкаў у рукапісе

д) колькасць памылак у тэксце

20. Што вывучае крыптаграфія?

а) матэрыялы для пісьма

б) стылі пісьма

в) старажытныя сістэмы тайнапісу

г) афармленне малюнкаў у рукапісе

д) вадзяныя знакі

ДАПАМОЖНЫ РАЗДЗЕЛ

Тэарэтычны мінімум 

Абклад – аздоба абразоў і пераплётаў рукапісных і друкаваных кніг.
Арнамент (лац. ornamentum – упрыгожванне) – узор (жывапісны або скульптурны), у аснове якога ляжаць геаметрычныя, раслінныя або жывёльныя матывы, што паўтараюцца ў строга вытрыманым стылі.

Вязь – кірылічнае, у значнай ступені дэкаратыўнае пісьмо, якое мае на мэце звязаць радок у непарыўны і раўнамерны арнамент.
Геральдыка  (лац. geraldus-вяшчальнік) – навука аб гербах.

Застаўка –  малюнак, звычайна на ўсю шырыню старонкі, перад пачаткам тэксту главы або раздзела кнігі.

Ініцыялы –  вялікія літары ў пачатку кнігі, раздзела або абзаца, аздобленыя ўзорам  (лац. initialis – пачатковы).

Кадыкалогія займаецца вывучэннем паходжання рукапіснай кнігі (кодэкса) на падставе аналізу яе агульных знешніх (месца захоўвання, колькасць а́ркушаў, фармат, пераплёт, захаванасць. 
Канцоўка – невялікая кампазіцыя арнаментальнага або выяўленчага характару, якая ўпрыгожвае канец якога-небудзь раздзела рукапіснай або друкаванай кнігі.

Каракса (карамса) – прылада (металічная рамка) для разліноўкі цэлага сшытка.

Кінавар – мінеральная фарба ружова-чырвонага колеру.

Кітабы – кнігі, напісаныя на беларускай мове арабскім пісьмом.

Крыптаграфія (ад грэч. crуptos – тайны, grapho – пішу) – раздзел палеаграфіі, які займаецца даследаваннем старажытных сістэм тайнапісу.

Лексема ‘грамата’ мела некалькі значэнняў: 1) “літары”; 2) “почырк” (писати доброю грамотою); 3) “пісьме́ннасць” (у знач. вучыць грамаце); 4) “невялікі пісьмовы твор” (ліст, невялікае жыціе, юрыдычны акт).
Лігатура – злітнае напісанне дзвюх або некалькіх літар.
Мініяцюра – невялікі малюнак або размаляваная закладка ў старажытных рукапісах ці кнігах.

Назоўнік ‘кнігі’ раней меў некалькі значэнняў: 1) “літары”  (написаны суть кънигами римскыми и эллинскыми); 2) “Свяшчэннае пісанне” (и събудутся кънигы); 3) ліст, пасланне  (кънигами къ нему беседуюче).

Нумізматыка  (лац. nummus-манета) – дысцыпліна, што вывучае манеты і медалі.

Паерык – надрадковы знак, які абазначае мяккасць зычнага.

Палеаграфія (грэч. paleas- “старажытны”+ grapho “пішу” ) – дапаможная гісторыка-філалагічная дысцыпліна, якая вывучае прыметы старажытных пісьмовых помнікаў з мэтай вызначэння месца і часу  іх стварэння,  а па магчымасці, і аўтарства.
Палімпсест – старажытны рукапіс на пергаменце, напісаны па сцёртым тэксце.
Пергамент – гэта апрацаваная адметным спосабам скура цяляці ці ягняці.
Разура – месца саскрабання тэксту.

Скрыпторый – сярэдневяковая майстэрня па вырабе рукапісных кніг.

Стыль – прыстасаванне для пісьма ў старажытнасці ў выглядзе стрыжня, завостранага на адным канцы і з лапатачкай на другім.
Сфрагістыка  (грэч. sphragis-пячатка) – навука, якая даследуе пячаткі.
Тэксталогія (грэч. textum-тэкст + logos-вучэнне) – галіна́ філалогіі, якая займаецца ўстанаўленнем дакладнага тэксту літаратурных помнікаў і гістарычных дакументаў.

Філіграналогія (філіграназнаўства) – дысцыпліна, мэтай якой з’яўляецца ўдасканаленне метадаў датавання паперы па яе знешніх прыметах, у першую чаргу, па вадзяных знаках (філігранях).

Філіграні (лац. filum-нітка + granum-зерне) – малюнкі на паперы, зробленыя пры яе вытворчасці з дапамогай драцяной сеткі.

Храналогія (грэч. chronos-час) – дапаможная дысцыпліна, якая вызначае гістарычныя даты, час з'яўлення дакументаў.

Цітла – надрадковы знак у выглядзе ламанай рыскі над словамі, напісанымі скарочана, або над літарамі, калі яны абазначаюць лічбу.
Цэра – васкавая дошка, пры дапамозе якой навучалі пісьму ў старажытнасці. 

Эпіграфіка (грэч. epi-над + grapho-пішу) – дысцыпліна, якая вывучае надпісы, зробленыя не чарнілам, як у рукапісах, а іншым спосабам.

